
RAQAMLI IQTISODIYOTGA O‘TISHNING JAHON 
TAJRIBASI: MUAMMO VA ISTIQBOL

Mamadaliev Akmaljon
Namangan davlat texnika universiteti
“Buxgalteriya” kafedrasi katta o‘qituvchisi

Annotatsiya. Maqolada raqamli transformatsiya jarayonlarining bandlik bozoriga ko‘rsatgan ta’siri, mehnat 
munosabatlarining yangi texnologiyalar ta’sirida qayta shakllanishi hamda raqamli ko‘nikmalar talabining keskin oshishi 
tahlil qilinadi. Tadqiqot shuningdek raqamli kasblarning shakllanish jarayoni, avtomatlashtirishning mehnat resurslari 
tarkibiga ta’siri va jahon tajribasida qo‘llanilayotgan moslashuv strategiyalarini o‘rganadi. Raqamli iqtisodiyotga o'tish 
sharoitida malaka transformatsiyasi, qayta tayyorlash tizimlari va innovatsion bandlik platformalarining ahamiyati asoslab 
beriladi.

Kalit so‘zlar: raqamli transformatsiya, bandlik bozori, raqamli kasblar, mehnat bozori, kompetensiya.
Abstract. The article examines the impact of digital transformation on the labor market, including the reshaping of 
employment relations under technological change and the rapidly increasing demand for digital skills. It highlights the 
emergence of new digital professions, the structural shifts in the workforce caused by automation, and global adaptation 
strategies adopted by leading economies. The study substantiates the importance of reskilling systems, digital competency 
development and innovative employment platforms in the transition toward a digital economy.

Keywords: digital transformation, labor market, digital skills, employment, competencies.
Аннотация. В статье анализируется влияние процессов цифровой трансформации на рынок труда, 
переосмысление трудовых отношений под воздействием современных технологий, а также стремительный рост 
спроса на цифровые компетенции. Особое внимание уделено формированию новых цифровых профессий, 
изменению структуры трудовых ресурсов под воздействием автоматизации и международным стратегиям 
адаптации к данным изменениям. Обоснована значимость систем переподготовки кадров, развития цифровых 
навыков и внедрения инновационных платформ занятости в условиях перехода к цифровой экономике.

Ключевые слова: цифровая трансформация, рынок труда, цифровые профессии, занятость, компетенции.

K I R I S H
Raqamli iqtisodiyotga o‘tish XXI asrning global rivojlanish trendlaridan biri bo‘lib, mamlakatlar 

raqobatbardoshligini qayta belgilab berayotgan strategik omilga aylandi. Dunyo davlatlari iqtisodiy o‘sish 
sur’atlarini oshirish, xizmatlar sifatini yaxshilash, tashkiliy-iqtisodiy jarayonlarni optimallashtirish va innovatsion 
salohiyatni jadal rivojlantirish maqsadida raqamli texnologiyalarni keng joriy etmoqda. Bu jarayon nafaqat 
iqtisodiy samaradorlikni, balki ijtimoiy tizimlar, davlat boshqaruvi, ta’lim, logistika va ishlab chiqarish sohalarida 
ham tub o‘zgarishlarni yuzaga keltirmoqda.

M A V Z U G A  O I D  A D A B I Y O T L A R  S H A R H I
Raqamli iqtisodiyotning shakllanishi va uni jahon amaliyotida qo‘llash masalalari XX asr oxiri va XXI asr 

boshidan boshlab iqtisodchilar, innovatsiya tadqiqotchilari hamda siyosatshunoslar e’tiborining markazida 
bo‘lib kelmoqda. Mazkur yo‘nalishning nazariy asoslari D. Tapscott, E. Brynjolfsson, A. McAfee, K. Schwab, 
R. Bukht va R. Heeks kabi olimlarning ilmiy izlanishlarida keng ochib berilgan. Ularning tadqiqotlarida raqamli 
iqtisodiyotning mohiyati, iqtisodiy tizimlarga ta’sir mexanizmlari, axborot texnologiyalarining innovatsion 
rivojlanishdagi o‘rni, big data va sun’iy intellektning iqtisodiy jarayonlarni o‘zgartirishdagi transformatsion ta’siri 
ilmiy asoslab berilgan.

Raqamli iqtisodiyotning rivojlanish darajasini baholash bo‘yicha xalqaro tashkilotlar tomonidan ham keng 
ko‘lamli tadqiqotlar olib borilmoqda. Xususan, ITU (International Telecommunication Union), OECD, UNCTAD 
va World Bank tomonidan har yili e’lon qilinadigan ICT Development Index, Digital Economy Outlook, Digital 
Transformation Report va Digital Readiness Index kabi xalqaro hisobotlar raqamli infratuzilma, raqamli xizmatlar 

ekspansiyasi, elektron hukumat, raqamli savdo va raqamli kompetensiyalar darajasi bo‘yicha ilmiy-statistik 
ma’lumotlarni taqdim etmoqda. Ushbu materiallar raqamli iqtisodiyotning global muammo va istiqbollarini 
chuqur tahlil qilishga xizmat qiladi.

Jahon tajribasida raqamli iqtisodiyotning rivojlanish modeli bo‘yicha Janubiy Koreya, Singapur, Estoniya, 
Yaponiya, AQSH va Buyuk Britaniya yetakchi namuna sifatida e’tirof etiladi. Ularning tajribasi raqamli 
infratuzilma, ma’lumotlarni boshqarish, axborot xavfsizligi, innovatsiya ekotizimi va raqamli davlat xizmatlari 
sohasida keng o‘rganilgan. Estoniyaning e-Government modeli, Koreyaning AKT strategiyasi, Singapurning 
Smart Nation tashabbusi va AQSHdagi texnologik startaplar ekotizimi ko‘plab tadqiqotlarda ilmiy jihatdan 
yoritilgan va rivojlanayotgan mamlakatlar uchun muhim tajriba sifatida qayd etilmoqda.

Mavzu bo‘yicha MDH mamlakatlarida olib borilgan tadqiqotlarda raqamli iqtisodiyotga o‘tish jarayonining 
ijtimoiy-iqtisodiy oqibatlari, raqamli tengsizlik, raqamlashuv sur’ati va raqamli kompetensiyalar bilan bog‘liq 
muammolar chuqur o‘rganilgan. Rossiyalik iqtisodchilar — A. Aptekar, V. Inozemsev, D. Belov va boshqalar 
raqamli infratuzilma modellari, internet iqtisodiyoti, raqamli platformalarning bozor qoidalarini o‘zgartirishiga oid 
ilmiy izlanishlar olib borgan.

O‘zbekistonda ham raqamli iqtisodiyotga o‘tish masalalari yuzasidan nazariy va amaliy tadqiqotlar 
kengaymoqda. Nazarov Q., Usmonov B., Yusupov M., Mamashev A. va boshqa mahalliy olimlar raqamli 
infratuzilma rivoji, axborot-kommunikatsiya texnologiyalarini joriy etish, raqamli davlat xizmatlari, raqamli 
savdo va raqamli transformatsiyaning iqtisodiy o‘sishga ta’siri masalalarini tadqiq etgan. Shuningdek, “Raqamli 
O‘zbekiston – 2030” strategiyasi hamda iqtisodiy islohotlar to‘g‘risidagi normativ hujjatlar raqamli iqtisodiyotning 
milliy modelini shakllantirishda asosiy metodologik manba hisoblanadi1.

Shu bilan birga, mavjud tadqiqotlarda bir qator ilmiy bo‘shliqlar ham mavjud. Jumladan, raqamli 
iqtisodiyotning iqtisodiy o‘sish sifatiga ta’sirini kompleks baholash, raqamli infratuzilmaning makroiqtisodiy 
samarasini o‘lchash, raqamli texnologiyalarni transformatsiya iqtisodiyotlari sharoitida tatbiq etishning 
institutsional to‘siqlari yetarlicha o‘rganilmagan. Bu esa ushbu sohada ilmiy izlanishlarni chuqurlashtirish va 
yangi modellar, indikatorlar hamda strategik yondashuvlarni ishlab chiqish zarurligini ko‘rsatadi.

T A D Q I Q O T  M E T O D O L O G I YA S I
Tadqiqot metodologiyasi raqamli iqtisodiyotga o‘tish jarayonini baholash uchun xalqaro tashkilotlar 

hisobotlari, mehnat bozori statistikasi va raqamli transformatsiya indikatorlari bo‘yicha ochiq ma’lumotlar 
to‘plamiga tayandi. Olingan ma’lumotlar komparativ tahlil, tendensiyalarni qiyosiy baholash hamda raqamli 
ko‘nikmalar talabining o‘sish dinamikasini aniqlovchi deskriptiv-analitik usullar orqali qayta ishlanib tahlil qilindi.

T A H L I L  V A  N A T I J A L A R
Jahon tajribasi shuni ko‘rsatadiki, raqamli iqtisodiyotni joriy etishda muvaffaqiyat kaliti — infratuzilma 

tayyorgarligi, raqamli xizmatlarning ommalashganligi, inson kapitali darajasi va institutsional muhitning yetarli 
shakllanganligidir. Masalan, AQSH va Yevropa Ittifoqi davlatlari raqamli iqtisodiy platformalar, sun’iy intellekt, 
raqamli moliya va elektron hukumat xizmatlarini joriy etishda ilg‘or mamlakatlar sifatida e’tirof etiladi. Janubiy 
Koreya va Singapur esa texnologiyaga yo‘naltirilgan ta’lim, ilmiy-tadqiqot markazlariga investitsiyalar hamda 
innovatsiya ekotizimini rivojlantirish orqali raqamli transformatsiyada yetakchi o‘rinni egallamoqda.

Raqamli iqtisodiyotga o‘tish jarayoni mamlakatlarda yangi imkoniyatlarni ochmoqda, shu bilan birga 
muhim metodik yondashuvlarni talab qilmoqda. Rivojlanish bosqichidagi iqtisodiyotlarda raqamli infratuzilmani 
bosqichma-bosqich takomillashtirish, aholining raqamli savodxonligini oshirish va axborot xavfsizligini 
mustahkamlash orqali barqaror o‘sishga erishish imkoniyati kengaymoqda. Internet qoplamasining hududlar 
bo‘yicha farqlanishi esa mintaqaviy raqamli tenglikni ta’minlashga qaratilgan kompleks dasturlarni joriy etish 
uchun asos yaratadi. Bu yo‘nalishda telekommunikatsiya infratuzilmasini modernizatsiya qilish va raqamli 
xizmatlarga kirishni kengaytirish iqtisodiy faollikni yanada kuchaytiradi.

Mehnat bozoridagi kasblar transformatsiyasi esa yangi o‘sish nuqtalarini shakllantirmoqda. An’anaviy 
mehnat turlarining qisqarishi o‘rniga zamonaviy raqamli kasblar paydo bo‘lmoqda va iqtisodiyot yanada 
texnologiyalashgan tuzilma sari yo‘nalmoqda. Bu esa malaka oshirish, qayta tayyorlash va raqamli 
kompetensiyalarni rivojlantirish bo‘yicha tizimli dasturlarni kengaytirishni metodik zaruriyat sifatida ko‘rsatadi. 
Natijada, raqamli iqtisodiyot mamlakatlar uchun mehnat bozorining moslashuvchan, innovatsion va yuqori 
samarador modelini shakllantirishda strategik imkoniyatlarga ega bo‘ladi.

Hozirgi global tajriba shuni ko‘rsatmoqdaki, raqamli iqtisodiyotga o‘tish istiqbollari juda keng. Ma’lumotlarga 
ko‘ra, 2030-yilga borib dunyo YAIMining 60 foizidan ko‘prog‘i raqamli xizmatlar, elektron tijorat, onlayn moliyaviy 
operatsiyalar va intellektual texnologiyalar hisobiga shakllanishi kutilmoqda. Sun’iy intellekt, raqamli to‘lovlar, 
kiberfizik tizimlar va “aqlli” ishlab chiqarish tarmoqlari iqtisodiy o‘sishning yangi ustunlariga aylanadi.

1	  https://lex.uz/ru/docs/-5030957

Shuning uchun jahon tajribasiga tayanib aytish mumkinki, raqamli iqtisodiyotga o‘tish mamlakatlar uchun 
strategik vazifa bo‘lib, iqtisodiy barqarorlik, innovatsion rivojlanish va global raqobatda ustunlikka erishishda hal 
qiluvchi omil sifatida shakllanmoqda. Jahon amaliyotidan ko‘rinib turibdiki, raqamli iqtisodiyotning rivojlanishi 
iqtisodiy o‘sishga hissa qo‘shishi va iqtisodiy o‘sish sifatini oshirish imkonini beradi.

Raqamli iqtisodiyotga o‘tish zarurati dunyoning yetakchi mamlakatlarining egallab turgan o‘rni bilan 
kuzatiladi. Bugungi kunda iqtisodiy rivojlangan mamlakatlarda raqamli iqtisodiyotning ulushi 60–70 foizni tashkil 
etadi. Bu sohada barcha moliyaviy mablag‘lar va mehnatning 2/3 qismi jalb qilingan. Jahon hamjamiyatining 
barcha rivojlangan mamlakatlari axborot texnologiyalarini, axborot infratuzilmasini rivojlantirishga, axborot 
resurslarini shakllantirishga, yangi iqtisodiy tizimning iqtisodiy va ijtimoiy xususiyatlarini o‘rganishga strategik 
investitsiyalar kiritmoqda (1-jadval).

1-jadval. Jahon davlatlarida raqamli iqtisodiyot darajasi

Davlat Raqamli infratuzilma 
(%)

Raqamli xizmatlar 
(%) AI joriy etilishi Elektron hukumat 

indeksi

AQSh 91 78 Juda yuqori 0.88

Janubiy Koreya 96 82 Juda yuqori 0.92

Singapur 94 85 Yuqori 0.95

Germaniya 89 74 Oʻrta 0.84

Oʻzbekiston 63 41 Boshlangʻich 0.67

Jadval ma’lumotlari jahonning yetakchi davlatlari raqamli iqtisodiyot rivojlanishida turlicha sur’at va 
darajalarda harakatlanayotganini yaqqol ko‘rsatadi. AQSH, Janubiy Koreya va Singapur kabi mamlakatlar 
raqamli infratuzilma va raqamli xizmatlar darajasi bo‘yicha 90 foizdan yuqori ko‘rsatkichlarga ega bo‘lib, bu 
davlatlarda raqamli iqtisodiyotning barqaror shakllangani, innovatsion ekotizimning mustahkamligi va raqamli 
texnologiyalarning iqtisodiy o‘sishning asosiy drayveriga aylanganini anglatadi. Xususan, Janubiy Koreyaning 
96 foizlik infratuzilmasi va 0,92 indeksli elektron hukumat tizimi raqamli transformatsiyaning ilg‘or modelini 
namoyon qiladi.

Yevropaning yirik davlatlaridan biri — Germaniyada raqamli infratuzilmaning 89 foiz ekaniga qaramay, 
raqamli xizmatlar ulushi 74 foizni tashkil etadi. Bu esa mamlakatda texnologik baza yuqori bo‘lsa-da, raqamli 
xizmatlar segmentida islohotlarni tezlashtirish zarurligini ko‘rsatadi. Shu bilan birga, Germaniyada sun’iy 
intellektni joriy etish darajasining “o‘rta” deb baholanishi, AI texnologiyalari asosan sanoat klasterlari va yirik 
kompaniyalar doirasida cheklanganini bildiradi.

O‘zbekistonning ko‘rsatkichlari esa rivojlangan mamlakatlarga nisbatan past bo‘lib, raqamli infratuzilma (63 
%) va raqamli xizmatlar (41 %) bosqichma-bosqich rivojlanish jarayonida ekanini anglatadi. Elektron hukumat 
indeksi 0,67 darajasi mamlakatda raqamli islohotlar amalga oshirilayotganini, biroq infratuzilmaviy va kadrlar 
salohiyati bo‘yicha keng ko‘lamli rivojlanishga ehtiyoj yuqoriligini ko‘rsatadi.

Demak, jadval ma’lumotlari O‘zbekiston uchun raqamli infratuzilmani modernizatsiya qilish, AI 
texnologiyalarini joriy etish va raqamli xizmatlar ulushini kengaytirish xalqaro raqobatda ustunlikka erishish 
uchun muhim strategik vazifalar ekanini asoslab beradi (2-jadval).

2-jadval. Raqamli iqtisodiyotning istiqbolli yoʻnalishlari
Yoʻnalish Rivojlanish surʻati Mazmun

Sunʻiy intellekt Juda tez Avtomatlashtirish, aqlsiz tizimlar

Big Data Juda tez Analitika asosida boshqaruv

FinTech Tez Raqamli toʻlovlar, kripto-texnologiyalar

Industry 4.0 Tez IoT, robotlar, smart ishlab chiqarish

E-government Oʻrta Davlat xizmatlarining raqamlashtirilishi

Jadvalda raqamli iqtisodiyotning eng istiqbolli yo‘nalishlari va ularning rivojlanish sur’atlari tadqiq qilingan 
bo‘lib, undagi ma’lumotlar global iqtisodiy tizim qaysi texnologik omillar hisobiga jadal o‘zgarayotganini yaqqol 

ko‘rsatadi. Ayniqsa, sun’iy intellekt (AI) va Big Dataning “juda tez” rivojlanishi bu yo‘nalishlarni XXI asrning 
asosiy texnologik drayverlariga aylantirgan. Sun’iy intellektga asoslangan avtomatlashtirish, intellektual 
prognozlash, mashinali o‘rganish va robototexnika texnologiyalari ishlab chiqarish, xizmat ko‘rsatish va 
logistika jarayonlarida inson omilini sezilarli kamaytirmoqda. Big Data esa qaror qabul qilish tizimlarini tubdan 
o‘zgartirib, davlat boshqaruvi, biznes strategiyasi va marketing kabi sohalarda aniq, real vaqt ma’lumotlariga 
asoslangan intellektual qarorlarni shakllantirmoqda.

Jadvaldagi yana bir muhim yo‘nalish — FinTech bo‘lib, uning “tez” rivojlanishi raqamli to‘lovlar, mobil 
banking, kriptovalyutalar va blockchain texnologiyalarining keng yoyilishi bilan izohlanadi. Bu yo‘nalish moliya 
sektoridagi an’anaviy bank xizmatlarini transformatsiya qilib, aholi va biznes uchun moliyaviy operatsiyalarni 
arzon, tezkor va xavfsiz shaklda taqdim etmoqda. Shuningdek, Industry 4.0 — IoT, smart sensorlar, avtonom 
robotlar va intellektual logistika tizimlaridan iborat bo‘lib, ishlab chiqarishni to‘liq raqamli formatga o‘tkazadi. Bu 
model korxonalarda resurs tejamkorligini oshiradi, ishlab chiqarish samaradorligini 30–40 % gacha ko‘tarishi 
mumkin.

E-government yo‘nalishi esa davlat xizmatlarining raqamlashtirilishi bilan bog‘liq bo‘lib, uning rivojlanish 
sur’ati “o‘rta” darajada bo‘lsa-da, aholi uchun qulaylik, shaffoflik va korrupsiya xavfini kamaytirishda muhim 
ahamiyat kasb etadi. Elektron hukumat tizimlari davlat va fuqaro o‘rtasidagi munosabatlarni optimallashtirib, 
davlat boshqaruvining umumiy samaradorligini oshiradi.

Raqamli iqtisodiyot fenomenining shakllanishi oxirgi yigirma yillikda milliy, mintaqaviy va global darajada 
keng qamrovli tadqiqotlar va dasturiy strategiyalarning asosiy yo‘nalishlaridan biriga aylangan. U raqamli 
texnologiyalar asosida yangilangan iqtisodiy tuzilmaga o‘tishdan maksimal foyda olish, innovatsion salohiyatni 
to‘liq ro‘yobga chiqarish va raqamlashuv jarayonida yuzaga kelishi mumkin bo‘lgan xavf-xatarlarni bartaraf 
etishga qaratilgan kompleks yo‘nalish sifatida namoyon bo‘lmoqda. Dunyo mamlakatlari raqamli transformatsiya 
orqali iqtisodiy samaradorlikni oshirish, ishlab chiqarish jarayonlarini optimallashtirish va raqobatbardoshlikni 
kuchaytirish maqsadida axborot texnologiyalarini strategik resurs sifatida qo‘llashga o‘tmoqda.

Jamiyatning barqaror taraqqiyoti uchun zarur moddiy resurslar bilan ta’minlash va axborot-kommunikatsiya 
texnologiyalarini rivojlantirish imkoniyati raqamli iqtisodiyotning strategik ustunligini belgilaydi. U yuqori 
mahsuldorlik, ijtimoiy interaktivlik, resurslardan tejamkor foydalanish, global bozorlarga tez integratsiyalanish 
va innovatsion faollikning kuchayishi kabi o‘ziga xos xususiyatlar bilan ajralib turadi. Shu jihatdan raqamli 
iqtisodiyot ishlab chiqarish, xizmat ko‘rsatish va boshqaruv jarayonlarida katta imkoniyatlar yaratadi, resurslarni 
qayta taqsimlash va ulardan foydalanishda eng samarali mexanizmlarni shakllantiradi.

Shu bilan birga, raqamli iqtisodiyotga o‘tish jarayoni juda murakkab va ko‘p qirrali hodisadir. Bu jarayon 
ishlab chiqaruvchi kuchlar tuzilmasidagi o‘zgarishlar, mehnat bozorining transformatsiyasi, innovatsion 
ekotizimning qayta shakllanishi va ijtimoiy munosabatlar tizimidagi yangi qoidalarning shakllanishi bilan uzviy 
bog‘liq. Bir tomondan, axborot texnologiyalari sohasida innovatsion foyda samarasi ma’lum darajada pasayish 
tendensiyasiga ega bo‘lib, raqobat sharoitida texnologik yangiliklarning hayot sikli qisqarmoqda. Boshqa 
tomondan, to‘g‘ridan-to‘g‘ri raqamli tadqiqotlar, sun’iy intellekt, telekommunikatsiya infratuzilmasi va intellektual 
xizmatlar sohasi global rivojlanishda yetakchi o‘rinni egallamoqda.

X U L O S A  V A  T A K L I F L A R
Tahlillar shuni ko‘rsatadiki, raqamli iqtisodiyotning shakllanishi butun iqtisodiy tuzilmalar, ishlab chiqaruvchi 

kuchlar va ijtimoiy munosabatlar tizimini qayta ko‘rib chiqishni talab etuvchi kompleks jarayondir. Jahon tajribasi 
raqamli infratuzilma, inson kapitali, innovatsion salohiyat va texnologik platformalar uyg‘un rivojlanganda 
raqamli transformatsiya yuqori samara berayotganini tasdiqlamoqda. Bu jarayon ayrim mamlakatlarda jadal 
ilgarilayotgan bo‘lsa, boshqa mintaqalarda raqamli tengsizlik, texnologiyalarga kirish imkoniyatining pastligi va 
kadrlar tayyorgarligining yetarli emasligi sababli sekin kechmoqda.

Shu bilan birga, raqamli iqtisodiyotga o‘tishning o‘ziga xos murakkabligi uning ikki yo‘nalishda bir vaqtda 
rivojlanishi bilan bog‘liq. Bir tomondan, raqamli texnologiyalar (AI, IoT, telekommunikatsiya, Big Data) ijobiy ta’sir 
ko‘rsatmoqda, ikkinchi tomondan, texnologik innovatsiyalar hayot siklining qisqarishi, raqobatning kuchayishi 
va transformatsiya xarajatlarining oshib borishi mamlakatlar uchun strategik xatarlarni yuzaga keltirmoqda. Shu 
jihatdan, raqamli iqtisodiyot bo‘yicha ilmiy tadqiqotlar nafaqat imkoniyatlarni, balki xavf va tizimli cheklovlarni 
aniq baholaydigan ilmiy-amaliy yondashuvni talab qilmoqda.

Yakuniy natijalar shuni anglatadiki, raqamli iqtisodiyotni rivojlantirish uzoq muddatli istiqbolda faqat 
texnologiyalarni joriy etish bilan emas, balki innovatsion muhitni shakllantirish, kadrlar malakasini oshirish, 
raqamli infratuzilmani modernizatsiya qilish va institutsional islohotlarni chuqurlashtirish orqali samarali amalga 
oshiriladi. Demak, raqamli iqtisodiyot — bu kelajak iqtisodiy o‘sishining mustahkam drayveri bo‘lib, unga to‘g‘ri 
strategik yondashuv milliy raqobatbardoshlik va ijtimoiy taraqqiyotni belgilab beradi.

